
საქართველოს შოთა რუსთაველის თეატრისა და კინოს სახელმწიფო 
უნივერსიტეტის გაზეთი #6 (174) ივნისი 2024 წელი

გვ. 2-8

ანასტასია ჩერნეცოვა

„დაბრუნება“ (2006)
(სიკვდილი არაა დასასრული)

ანა (ალექსანდრა) სულამანიძე

„სხვისი მშობელი“ 

(პიესას საფუძვლად უდევს ნამდვილი ამბავი)

 გვ. 12-14
   „რას ვცოდავ, ღმერთო, სისხლი არ გინახავს თუ 

მკვდარი არ დაუმარხავთ აქამდე“.

გვ. 8-11

თათა ზანდუკელი

იუმორში დამალული აქტივიზმი

რეჟისორი 
გაღიმებულ 

მაყურებელს 
წამიერი 

დარტყმით 
აჯანჯღარებს, 

რათა იუმორში 
ბოლომდე არ 

ჩაიკარგოს 
საკითხის 

სერიოზულობა.

თუ ვინმე 
მეტყვის - 

„ერთი სიტყვით 
დაახასიათე 

ალმოდოვარის 
შემოქმედება“, 

დაუფიქრებლად  
ვუპასუხებ 

- „მრავალ-
ფეროვანი“. 

დაანგრევს. ის ქალია, რომელსაც იყენებენ, 
სჭირდებათ და სურთ დაეუფლონ არა სულიერად, 

არამედ მატერიალურად, მორალურად და 
ხორციელად.  გვ. 15-16

ანი ცერცვაძე

ბუნკერიდან ამომავალი ქართული 
სიმყრალის მწარე აღსარება

„სხვისი მშობელი“ 
(პიესას საფუძვლად უდევს ნამდვილი ამბავი)

	 3 gv. 

მოქმედი გმირი - ახალგაზრდა ბიჭი, 
დაახლოებით 25 წლის 
 
(ვიდეო ინსტალაცია - ბავშვის ვიდეო, რომელშიც 
ჩანს კადრები პერსონაჟის ბავშვობიდან. კადრი 
გადადის სისხლის გუბეზე, რომელშიც გაივლის 
ბავშვი და თეთრ იატაკზე ან თეთრეულზე ტოვებს 
პატარა სისხლიან ნაფეხურებს). 
 
დასაწყისში შემოდის პერსონაჟი სისხლიანი 
ფეხებით და ტოვებს დიდ ნაკვალევს სისხლით. 
თავისთვის ლაპარაკობს, დაბნეული, შეშინებული, 
თითქოს შელოცვის სიტყვებს ბურტყუნებს, მიდის 
საფლავთან და ჯდება. მთელი სპექტაკლის 
განმავლობაში მიწას ეხება, ასწორებს, ალაგებს, 
ეფერება, ეხუტება, ურტყამს და ა.შ.  
 
დასაწყისში ისმის მაღალმთიანი კუთხის „ნანა“, 
ბიჭს თავი გადაწეული აქვს და ფიქრობს 
(შეიძლება თვითონაც ღიღინებდეს). 
 
- ვაი საბრალო, დედის ნანაც რომ არ გაგიგია, ისე 
მოკვდი, ისე წახვედი... მშვიდი ხმა, მშვიდი ნანა არ 
გღირსებია. მოკვდი... მოკვდი, მე ვწუხვარ? არა, 
არ ვწუხვარ. ჰო, ასეა... არ ვწუხვარ!  მეტსაც 
გეტყვი, მიხარია! ჰო, მიხარია. ვიცინი! ხმამაღლა 
ვიცინი. აბა რა, რატომაც არა? მიხარია, რომ 
მოკვდი. აქამდეც უნდა მომკვდარიყავი. მაგრამ 
არა, ბოლომდე გამიმწარე ცხოვრება, გამომფიტე, 
ყველაფერი გამომაცალე, გამომშიგნე. ჩონჩხი 
დამტოვე, ცარიელი, გაყინული.  
 
(რამდენიმე წამი ჩუმად დგას. აგრძელებს მშვიდი 
ტონით) 
 
- ვაი საბრალო, ჩემო თავო, დედის ნანაც რომ არ 
გაგიგია. ისე მოკვდი, ისე დაგმარხე, მშვიდი ნანა 
არ უმღერიათ... მანდ, სადაც წახვედი, თუკი 
გესმის, გული არ დაგწყდეს, არც აქ დარჩენილს 
მეამება მე ტკბილი ნანა. 
 
- როგორ მძულხარ, მძულხარ, მძულხარ!  
(ყვირის, ღრიალებს ბოლო ხმაზე, უცებ შეშდება 
და იწყებს ყვავილების გადაყრასა და მიწის 
გასწორებას) 
 
შენ რას გერჩი, შენგან რა მინდა, პატარა ბავშვი, 
უცოდველი, უმანკო. ვის რას ერჩოდი... ხანდახან 

წამიერად ისე მენატრები, ისე მენატრები, მაგრამ 
წამსვე ჩემს თავს ვუკრძალავ ამაზე ფიქრს. არა, 
როგორ უნდა მენატრებოდე, მთელი ცხოვრება 
გამიმწარე, გამიწამე, გამიშავე.  
და მე რა, მკვლელი, მკვლელი, მკვლელი ვარ? 
 
მე არავინ არ მომიკლავს, სინდისი სუფთა მაქვს 
უფლის წინაშე. შენ ჩემი მოკლული არ ხარ! ვინ 
მოგკლა, ვინ? დედაჩემმა რომ გაიგოს, ასე 
დაგტირი, ან ის გაიგოს, რომ მოკვდი, თან მე 
მოგკალი, ისე იდარდებს, შეიშლება. მთელი მისი 
დარდი და ცრემლი დაგისველებს ამ მშრალ, 
უნაყოფო მიწას.  
 
(ფეხებიდან ხელით იშორებს სისხლს, ხელების 
გაწმენდას კი მიწაზე ცდილობს) 
არა, ჩემი ბრალია? შეიძლება ასეც იყოს. არაფერი 
არ მახსოვს, თითქოს ერთი წამი იყო და უცებ, 
უცებ მოკვდი. ერთი კი გავიფიქრე, ახლა ამის 
გარეშე როგორ უნდა ვიცხოვრო-მეთქი, მაგრამ 
მგონი გადავრჩი.  
 
 (ზემოთ იყურება) 
 
რას ვცოდავ, ღმერთო, სისხლი არ გინახავს თუ 
მკვდარი არ დაუმარხავთ აქამდე. 
 
(პაუზა) 
 
- ერთხელ სკოლიდან სახლში ვბრუნდებოდი, 
გზად ჩემს უმცროს დას გამოვუარე. მე თვითონაც 
პატარა ვიყავი, ალბათ ცხრა წლის ვიქნებოდი. 
სახლთან ახლოს რომ მივედით, შესვლა ვერ 
გავბედე. ჩემი სახლიდან კორპუსის დასაწყისში 
ისმოდა საზარელი ყვირილისა და ტირილის ხმა. 
არ ვიცი, მაშინ ასე პატარა ბავშვს რა ძალამ 
მიხმო, მაგრამ იმ მომენტში მივხვდი, რომ ჩემი 
პატარა და სახლში არ უნდა შემეყვანა. 
როგორც აღმოჩნდა, სწორად მოვქცეულვარ. 
ჩემი და კორპუსის წინ სკვერში დავტოვე, აქ 
დარჩი, ქვიშაში ითამაშე-მეთქი. არ უნდოდა 
დარჩენა, მეხვეწებოდა, ბღაოდა, განწირული 
ხმით ტიროდა, მარტო არ დამტოვოო, მეც 
გავბრაზდი, ხელი მკლავში ჩავავლე და ქვიშაში 
სათამაშოდ დავაგდე. ამით კიდევ ერთი დიდი 
ტკივილი დავუმატე ჩემს დას. ცალკე სახლიდან 
მესმოდა ნაცნობი ღრიალის ხმა, თან ჩემს დას 
ვუყურებდი, შიშისგან ნელ-ნელა როგორ 

2 gv.

	
	 4 gv. 

ეპარებოდა და სველდებოდა. 
მეც მინდოდა ტირილი. 
სახლში გამოვიქეცი და დღემდე მახსოვს, რა 
დამხვდა იქ.  
შენც ხომ კარგად გახსოვს, არა? (მიწას) 
ჰო, აი, მე მხატვარი რომ ვყოფილიყავი, 
აუცილებლად დავხატავდი, მაგრამ არ ვარ. 
ჰოდა, ახლა ამაზე სიტყვებით საუბარი, იცი რა, 
ძალიან რთულია.  
მაშინ სახლში შევედი... 
სახლში შევედი და ოთახის კუთხეში მიგდებული 
დედაჩემი დავინახე. ატირებული, სახეწაშლილი 
და დასისხლიანებული.  
აააააააა!!! ვერ ვივიწყებ გესმის, ვერ ვი-ვი-წყებ! 
(თან თავის თავს ურტყამს) 
როგორ მინდოდა დედაჩემთან მივსულიყავი, 
ჩავხუტებოდი და მეთქვა, წავიდეთ ამ 
ცხოველისგან-მეთქი. ჩემს ფიქრებში, მე, 
დედაჩემი და ჩემი და ცალკე ერთად 
ვცხოვრობდით და ეს საცხოვრებელი რატომღაც 
ჩემი საკლასო ოთახი იყო ხოლმე... 
მაგრამ არა, ვერა. ვერ გავბედე.  
წინ მამაჩემი იყო დაჩოქილი... 
სისხლის გუბესთან იყო დაჩოქილი და მეძახდა. აი 
მაშინ კი ნამდვილად არ მქონდა უფლება მასთან 
არ მივსულიყავი. ჰო, სრულიად უუფლებო და 
უუნარო ვიყავი.  
(მიწას) როგორ მახსოვს, მამაჩემის საზიზღარი 
ხმა. „აქ მოდი, უკვე კაცი ხარ და ახლა კარგად  
მომისმინე, გასწავლი თუ როგორ უნდა გააქრო 
კვალი ისე, რომ ვერავინ ვერ მიხვდეს რა 
მოხდაო...“. ჰოდა მეც თავის პირისპირ დამაჩოქა, 
თვალი თვალში გამისწორა და დავიწყეთ ამ 
სისხლის წმენდა და როგორც მამაჩემი იტყოდა - 
კვალის გაქრობა.  
 
ხელები სულ სისხლიანი მქონდა, თუმცა მთელი 
ჩემი ცხოვრება სისხლში არ გავატარე?  
სისხლში გავიზარდე, სისხლში დავიბადე. 
დედაჩემს ცოტა დააკლდა, თავისი სისხლისთვის 
რომ არ გავეტანებინე, მუცელში არ გავუწყალდი. 
რისთვის მშობა?! ცოდვისთვის დავიბადე! 
 
ბოდიში, ჩემო პატარა დაო, ამ გალიაში ვერ 
მოგიყვანდი, შენი პატარა, სათუთი გულით. 
მაპატიე, დაო, ვერ დაგიცავი.  
 
სკოლაში წასვლა მეზიზღებოდა, გახსოვს? 
ყოველი ახალი დღე, ახალი ბრძოლის ველი იყო, 
გესმის? ყოველ ჯერზე, როცა კლასში ძეხვისა და 
პურის ან ჯემიანი ფუნთუშის სუნი დადგებოდა, 
რომელსაც ჩემი კლასელები გემრიელად 
მიირთმევდნენ, ტირილი მინდებოდა, გესმის? 

როცა მთელი თვე ერთი და იგივე ტანსაცმელი 
მეცვა და კლასელები დამცინოდნენ, ტირილი 
მინდებოდა, გესმის? მეზობლებისთვის 
გამარჯობის თქმა მერიდებოდა იმიტომ, რომ 
ფონად მამაჩემის ღრიალის ხმა მესმოდა, აი ასეთ 
დროს ყოველთვის ტირილი მინდებოდა, გესმის?  
 
ტირილი მინდებოდა. ჰო, ძალიან მინდოდა მეც 
ერთხელ ღრმად ამომესუნთქა და გულიანად, 
გემრიელად მეტირა და დამეშრო ეს ცრემლები, 
მაგრამ ტირილის უფლებაც არ მქონდა, გესმის?  
ტირილის უფლება არ მქონდა, კაცები არ ტირიან, 
მესმის. ყოველი ახალი დღე, ახალი ბრძოლის 
ველი იყო, მესმის. 
 
(პაუზა)  

ერთხელ ჩემი კლასელი ბიჭი სკოლაში 
ატირებული მოვიდა, მთელი გაკვეთილი თავი 
ხელებში ჰქონდა ჩარგული. შესვენებაზე ყველა 
ჭიანჭველასავით დავესიეთ. ძლივს ამოთქვა, რა 
ატირებდა... ჩემი მშობლები სულ ჩხუბობენო, 
ყვირიან, მეც მეჩხუბებიან და არ ვუყვარვარ, 
ორივეს სულ ფეხებზე ვკიდივარო. კლასის 
გოგოები მიცვივდნენ და ჩაეხუტნენ, 
ამშვიდებდნენ, თავზე ეფერებოდნენ. ბიჭებიც 
აწყნარებდნენ, ანუგეშებდნენ, მერე რა მოხდა, 
ხდება ხოლმეო, ისაო ესაო. 
 
მე კი ხმა ვერ ამოვიღე, იქაურობას გამოვეცალე, 

ვგრძნობდი, რომ რაღაც გამიხარდა, თითქოს 
გული დამიმშვიდდა, გაოცებული, გაქვავებული 
ვიჯექი და ხმას ვერ ვიღებდი, მაგრამ შიგნიდან 
ვიცინოდი. მიხაროდა, მაგრამ არა იმიტომ, რომ 
ბოროტი ვარ, არც ბოღმიანი არ ვარ და არც 
შურიანი. მიხაროდა, განა იმიტომ, რომ სხვისი 
უბედურება და მწუხარება მსიამოვნებდა, არა! 
უბრალოდ მასში თანაზიარი ამოვიცანი. ვიგრძენი, 
რომ თურმე მარტო არ ვარ და იმავეს სხვაც 
განიცდის.  
მე მაშინვე, ზუსტად ვიცოდი, რომ ვერავინ 
გამიგებდა, თუნდაც მაშინ, სულ რომ ყველა იგივე 
აზრზე ყოფილიყო. 
იმავე დღეს სკოლაში მშობელთა კრება იყო. წინა 
დღეს დედაჩემს კი ვუთხარი, მაგრამ წაიყრუა, მე 
მაინც მქონდა იმედი, რომ მოვიდოდა. ჩემი არა, 
მაგრამ სხვისი მშობელი ყველა მოვიდა. ყველას 
მერხთან პატარა სკამზე ჩამომჯდარი იყო ზოგთან 
დედა, ზოგთან მამა... მათ შორის იმ ბიჭის 
მშობელიც მოვიდა, ტირილისგან 
თვალებჩასისხლიანებული რომ იყო. მართალია, 
დედამისს უკან იყო ატუზული და ხმას ვერ იღებდა, 
მაგრამ დედასთან ერთად იყო...  
 
კრება დაწყებული იყო, კლასში რომ შევიჭყიტე. 
მხოლოდ ერთი მერხი იყო თავისუფალი, ჩემი 
მერხი... 
მე გარეთ კლასის კართან ძირს ვიჯექი და 
მართლა ბოლო წამამდე მქონდა იმედი, რომ 
ვინმე მოვიდოდა იმ ერთი მერხის შესავსებად, 
მარამ კრება ისე დასრულდა, კლასის კარი არავის 
შეუღია, არავინ გამოჩენილა. 
დედა, სად იყავი? 
სად ხარ? 
ჩემი კლასის დამრიგებელმა რომ დამინახა „უი, 
შენ ჯერ კიდევ აქ ხარო? დედაშენს უთხარი 5 
ლარია დასადები და ხვალ გამოგატანოსო, თუ 
არა და არა უშავს, ისევ სხვისი მშობლები 
დაგიდებენო“. თავი ჩავხარე, რა უნდა მეთქვა, თან 
ჩემი კლასელებიც იქვე იდგნენ და რაღაცნაირი 
ინტერესით მიყურებდნენ. არა, გაჭირვება კი იყო, 
მაგრამ ხუთ ლარს როგორმე გამომატანდნენ 
წელიწადში ერთხელ, თუმცა აქ ისაა მთავარი, 
რომ საჭიროდ არ მიიჩნევდა არც დედაჩემი და 
არც მამაჩემი. არა, თან ამ დალოცვილმა 
მასწავლებელმა, თითქოს ხომ არაფერი, სიკეთე 
უნდოდა ექნა ალბათ, მაგრამ სიტყვა „ისევ“, ისევ 
სხვის ხარჯზეო... გულთან სხვანაირად მომხვდა, 
არ მესიამოვნა. მე ჩემს კლასელებთან თავის 
დამკვიდრებას ვცდილობდი, ძლივს ნელ-ნელა 
დამიმეგობრდნენ და რაღა ვთქვა, ასეთი ფიქრები 
გამიჩნდა თავში. 
სკოლიდან რომ გამოვედით, ერთ-ერთის 
მშობელმა - შენ ისევ მარტო დადიხარო?  რა უნდა 

მეთქვა, წამსვე შევუტრიალდი და ვუპასუხე: „რა 
თქმა უნდა, მე უკვე დიდი ვარ-მეთქი“, თვალები კი 
ცრემლების გადმოღვრამდე წყლიანი მქონდა, 
მაგრამ აქაც გამოვძვერი... 
ამ სიტყვებმა თითქოს ბოლომდე ჩამომანგრია... 
 
(თვალებს ხუჭავს, თავის თავს ურტყამს, 
ღრიალებს, ხმამაღლა სუნთქავს, ისე თითქოს 
ემოციებისგან დაცლას ცდილობს) 
 
დამანგრია,  მთელი ბავშვობა ერთი ოცნება 
მქონდა, ოჯახი მყოლოდა... კი, რა თქმა უნდა, 
დედაც მყავს, მამაც, დეიდაც, ბებიაც, ბაბუაც, 
ყველა მყავს გარშემო, მაგრამ ოჯახი?  
ოჯახი არ მყოლია, ოჯახი არ მიგრძვნია. მამაჩემი 
ან მთვრალი მახსოვს, როგორ ღრიალებდა და 
ლეწავდა ყველაფერს, ან არ მახსოვს. ნახევარი 
ცხოვრება ციხეში გაატარა, არც დედაჩემი 
იკლავდა თავს ჩემზე ზრუნვით. მესმის, მუშაობდა, 
სულ მუშაობდა, მაგრამ მე მიმატოვა. ჩემთვის 
არასდროს არ ეცალათ, არც ჩემი დისთვის. 
ბოდიში, დაო, ვერ დაგიცავი... სად წახვედი? 
მთელი ბავშვობა მინდოდა ჩემთვის ნაცნობი 
ყოფილიყო - სკოლიდან სახლში მისულს ვინმე 
თბილად დამხვედროდა, ერთხელ მაინც ერთად 
გვეჭამა, მაგრამ ერთად სადილი კი არა, სახლში 
მისულს, როგორც შვილს არასდროს არავინ 
დამხვედრია, ეს ყველაფერი უცხო იყო. ჩემთვის 
ჩვეულებრივი იყო ყვირილი, ღრიალი, ძალადობა 
და სისხლის ღვრამდე ცემა. ეს ყველაფერი ჩემი 
ცხოვრების ნაწილი იყო.  
ამით მკვებავდნენ. 
ბოდიში, დაო, ვერ დაგიცავი. 
 
(მიწას უყვირის) - მამაშენი გახსოვს?  
(ურტყამს) - მამაშენი გახსოვს? 
 
(პაუზა) 
(მშვიდად) მამაჩემთან ერთად ყველაზე დიდი 
დრო საპყრობილეში გავატარე, პირველად მგონი 
მაშინ ვნახე ფხიზელი.  
როგორც ჩემი მასწავლებელი და კლასელების 
მშობლები იტყოდნენ, გავფუჭდი, ქუჩაში 
გავფუჭდი. 
არავინ არ მყავდა არც სახლში და არც ქუჩაში, 
მარტო ვიყავი. 
რამდენიმე მეგობარი კი მყავდა, მაგრამ თურმე 
ისინიც ჩემსავით ქუჩის გაფუჭებულები იყვნენ.  
ზოგი ჩემი გაფუჭებულიც გამოდგა. 
 
ბოდიში, დაო, ვერ დაგიცავი. ვერც მე აღმოვჩნდი 
სასარგებლო ძმა. 
მამაჩემთან ერთად აღმოვჩნდი ციხეში.  

მამაჩემი გავიცანი ციხეში. 
დედაჩემს არც არასდროს ადარდებდა, მამაჩემი 
სად იყო, მაგრამ ხომ იცოდა, რომ ციხეში იყო? 
მე მაინც მიმალავდა. თუ მამაჩემი სახლში არ იყო, 
ეს უბრალოდ იმას ნიშნავდა, რომ კიდევ ერთხელ 
იჩხუბეს და უბრალოდ სხვაგან რჩებოდა.  
მამაჩემის სახლში არ ყოფნა ძალადობის 
შემსუბუქებას ნიშნავდა. 
მეც აღარ ვიყავი პატარა, მესმოდა რასაც 
ვხედავდი. 
ჰოდა აჰა, დამიჭირეს და მამაჩემთან 
გამომამწყვდიეს. 
მამაჩემს გაუხარდა. 
ძალიან გაუხარდა ჩემი ციხეში დანახვა. 
განა მე მოვენატრე. (იცინის სიმწრით) არა, 
უბრალოდ გაუხარდა, რომ ... 
გაუხარდა, რომ „მოესწრო ბიჭი“. 
 
რის გამო აღმოვჩნდი ან ვის გამო დამიჭირეს? 
დაგჭერი. 
 
(სიჩუმე) 
ხელის აუკანკალებლად დაგჭერი. 
(ვენებზე ისვამს დანას) 
თვალის დაუხამხამებლად დაგჭერი. 
არ დამენანე, ისე დაგჭერი.  
სიამოვნებით დაგისვი მამაჩემისგან მოპარული 
დანა. 
თავიდან იყო რთული, თორემ მერე ყველაფერი 
მარტივია. 
ამაყი ვიყავი. 
ვამაყობდი და საერთოდაც არ მადარდებდა 
ციხეში მოხვედრა.  
(დუმილი) 
გვიან დავფიქრდი ცხოვრებაზე. 
ბოდიში, დაო, მეც მიგატოვე. 
 
გვიან დავფიქრდი ცხოვრებაზე,  
ბევრი დრო მქონდა ციხეში ფიქრისთვის. 
 
თურმე მართლა გავფუჭდი. 
ქუჩამ კი არა, საკუთარმა თავმა გამაფუჭა. 
საკუთარმა ცხოვრებამ გამაფუჭა. 
(მიწას ეფერება) 
დედაჩემმა გამაფუჭა. 
მამაჩემმა გამაფუჭა. 
(მიწას ემხობა და ურტყამს) 
ჩემი ბრალია. 
ჩემი ბრალია. 
ჩემი ბრალია. 
 
მეზიზღები გესმის!? 
მე-ზი-ზღე-ბი!! 
ცოდვისთვის მშობე, დედაჩემო? 

(აააააააააააააა) 
ცოდვამ დამიმონა. 
ეშმაკმა დამიმონა. 
ცოდვისთვის დავიბადე. 
(სიჩუმე) 
აქედან თავი დამაღწევინეთ.  
სუფთა ვარ. 
სუფთა ვარ. 
სუფთა ვარ. 
დედა, რატომ მიმატოვე? 
მამა, შენ? 
შენ რატომ მიმატოვე? 
(მშვიდად) 
 
(მიწას) 
იცი მიყვარხარ,  
ჩემი ნაწილი ხარ, 
ჩემი წარსული ხარ, 
ვერ მიგატოვებ, 
ვერ დაგივიწყებ, 
ვერ ამოგიღებ ჩემი წარსულიდან. 
 
(ჩუმად)

აქედან თავი დამაღწევინე. 
 
(მიწაზე წვება, რამდენიმე წამი სიჩუმეა და მიწას 
ეფერება, ჩახუტებას ცდილობს) 
 
(მოულოდნელად ხმამაღლა)  
რა მინდოდა, ქაქი ვჭამე. (მიწით იტენის პირს) 
 
ღმერთო, მითხარი როგორ გავაგრძელო 
ცხოვრება. 
დედა, სად ხარ? 
დედა, მე არ მეზიზღები, უბრალოდ მომაწვდინე 
ხმა, რომ შენთვის სულ ერთი არ ვარ.  
 
(სიჩუმე) 
ღმერთო, სად ხარ? 
ღმერთო, დამეხმარე. 
ღმერთო, შემიწყალე. 
მე ხომ ცოდვისთვის დავიბადე. 
ღმერთო, მაპატიე. 
ღმერთო, მეტად ნუღარ მსჯი. 
ღმერთო, სად ხარ? 
არ ხარ. 
ღმერთო, არსად არ ხარ. 
აღარ ხარ. 
 
(მიწას)  
ნეტავ შემეძლოს ჩემი წარსულის დავიწყება. 
შეიძლება ქუჩის გაფუჭებული გამოუსადეგარი 

	 7 gv. 

5 gv.

	

ბიჭი გავიზარდე, მაგრამ ამ ცივ კედლებში ჩემი 
დანაშაულით არ მოვხვედრილვარ.  
მე არავინ არ დამიჭრია,  
არავინ არ მომიკლავს, გესმის? 
ჩემი თავი დავასახიჩრე,  
(ყვირილით)  ჩემი თავი დავაზიანე, დავჭერი, 
დავჩეხე, გავყინე, მაგრამ აი აქ... 
(მშვიდად) 
მაგრამ აი აქ ჩემი დანაშაულის გამო არ ვარ 
გამოკეტილი.  
გაიქცა. 
არადა, ერთად გავისვარეთ ხელები სისხლში. 
ქაქი ვჭამე-მეთქი. (ისევ მიწას იტენის პირში) 
 
მართალია, ციხეში მარტო მე აღმოვჩნდი, მაგრამ 
გამიმართლა.  
გამიმართლა, ისიც რომ აქ ყოფილიყო, ალბათ 
აქვე დავახრჩობდი და მეც სამუდამოდ ციხეში 
ამომახრჩობდნენ. 
მაგრამ ის „ახვარი“ გაიქცა, ქვეყნიდან გაიქცა. 
 
(მიწას) 
შენ ხომ კარგად იცი, რატომ გაიქცა? 
ხელში რომ ჩაგვარდნოდა, ხომ იმ წამსვე 
ამოხდიდი სულს? 
ჰოდა, ძალიანაც კარგი, რომ თავი დააღწია. 
ხელი არ გაგასვრევინა, გესმის? 
გვიან დავიწყე ცხოვრებაზე ფიქრი. 
ვინმემ მითხარით, როგორ გავაგრძელო 
ცხოვრება. 

ძალიან, ძალიან მინდა აქაურობას თავი 
დავაღწიო, მაგრამ ჩემი წარსული ლოდად რომ 
მადევს, ვერ ველევი. მოკვდი, დაგმარხე... მეც 
შენთან ერთად გავიყინე. 
 
(სწრაფად დგება და სიარულს იწყებს მიწაზე და 
გარშემო, თითქოს რაღაცას ეძებს და ბურტყუნებს, 
საფლავთან ემხობა, იჩოქებს  და დამარხულის 
ამოთხრას იწყებს) 
 
თავი დამანებე, რა არ გასვენებს, მოუშორებელი 
ჭირი ხარ, ეშმაკის გამოგზავნილი ჭირი ხარ, 
ჩემი ცოდვა ხარ. ყარხარ, მეზიზღები, გპირდები, 
გაგანადგურებ.  
სიტყვას გაძლევ, შენს ფერფლს არ დავტოვებ. 
გპირდები, გესმის?! 
 
(ისმის რკინის კარების ჭრიალის ხმა და ერთი 
წერტილიდან (კარიდან) ანათებს შუქი) 
 
(უცებ ჩუმდება და შეშდება) 
 
ყველაზე მეტად ჩემი და მადარდებდა, მასზე 
ვღელავდი, მისი არსებობა მანერვიულებდა. 
ყველაზე მეტად ჩემი და მიყვარდა. 
ბოდიში, დაო, ვერ დაგიცავი. 
ციხის კი არასდროს არ მეშინოდა, მაგრამ მეგონა, 
აქ დასვენების დრო მეტი ჰქონდათ.  
დასვენების არა, მაგრამ ფიქრისთვის 
ბევრი დრო აღმომაჩნდა. ჩემსავით ქუჩის 
გაფუჭებული ბიჭებიც ბევრნი იყვნენ. თავის 
დამკვიდრებისთვის ბრძოლა აქაც მიწევდა. რაც 
არ უნდა მემტკიცებინა, უდანაშაულოდ ვზივარ-
მეთქი, რას დაგიჯერებდნენ. თავიდან ვითომ 
მამაჩემის „პალაჟენიამ“ გადამარჩინა, მაგრამ 
მერე სხვა კამერაში რომ გადამიყვანეს, ყველა 
ეჭვის თვალით მიყურებდა. თითქმის მთელი 
სხეული შრამებითა და სვირინგებით სავსე 
მქონდა. ბადრაგიც ყოველ შემოსვლაზე რაღაცას 
ისე მომაძახებდა ხოლმე, მთელი კამერის ბიჭები 
დამცინოდნენ.  
ერთხელაც გამწარებულმა სამზარეულოდან 
ყველაზე მოზრდილი კოვზი მოვიპარე, ჯიბეში 
შევინახე, ბადრაგი რომ შემოვიდა გაცხელებულ 
პლიტას დავადე და სახეზე, თვალის დაბლა 
დავიდე. ამ ღორების წინ მოვიშორე ტატუ 
სახიდან. ძალიანაც კი გავმწარდი, მაგრამ უფრო 
მეტად ამათი დაშტერებული სახე მაინტერესებდა.  
 
(მიწას) 
გავიზარდე და ტირილისთვის ძალა ვერ ვიპოვე, 
გესმის? 
ყოველი ახალი დღე კვლავ ახალი ბრძოლის 
ველი იყო. 

6 gv.

	
	 8 gv. 

 
(ხმამაღლა სუნთქავს, ნერვიულად ათამაშებს 
ხელებს, მაისურს იხდის და ოფლს იწმენდს) 
 
ციხეში ორი თვე ისე გავიდა, დედაჩემს არ 
მოვუკითხივარ. არც მე ვიკლავდი თავს, მაგრამ 
ერთი-ორჯერ ვცადე დამერეკა,  
არ მიპასუხა. 
ვიცოდი, რომ სულ ფეხებზე ვეკიდე, მაგრამ 
მეოთხედაც რომ არ მიპასუხა, შემეშინდა, რამე 
ხომ არ დაემართა-მეთქი.  
მეზობელთან დავრეკე, ეზოს მეგობრის დედაა და 
ნომერი ზეპირად მახსოვდა.  
ვკითხე დედაჩემი სად არის, თუ შეგიძლიათ 
გადასცეთ, რომ დამირეკოს-მეთქი. 
ორი კვირა გავიდა და ჩემს სახელზე ზარი არ 
შემოსულა. 
ისევ ამ მეზობელს დავურეკე, თუ შეგიძლიათ 
გადასცეთ, რომ იქნებ მოვიდეს-მეთქი.  
დღეები კი არა თვეები გავიდა, დედაჩემი არ 
მოსულა... 
 
ერთ დღესაც ბადრაგი ხმაურით შემოვიდა, ჩემი 
გვარი ხმამაღლა გამოაცხადა და დროზე გამოდი, 
პაემანზე გელოდებიანო. 
გამიკვირდა, გამოვშტერდი.  
პაემანზე თუ ტელეფონთან-მეთქი. პაემანზეო 
- კიდევ ერთხელ დამიღრიალა და მაშინვე 
გავიქეცი, ბადრაგისთვის პასუხის გაცემა 
საჭიროდაც აღარ ჩავთვალე, ინტერესი მკლავდა, 
ვინ მელოდებოდა. 
სანამ ადგილზე მივედი, ყველა წარმოვიდგინე, ვინ 
შეიძლება ყოფილიყო. 
დედაჩემის მოსვლა ყველაზე გვიან დავუშვი, 
თუმცა გონებაში გაელვება და აზრების დალაგება 
კი მოვასწარი რაც უნდა მეთქვა, როგორც უნდა 
შევხვედროდით. 
ოთახამდე გზა თითქოს საუკუნოდ გაიწელა, ორი 
წუთი საათად მელანდებოდა. 
 
ყველას ველოდი. 
ყველაზე მოულოდნელი დედაჩემის მოსვლა 
იქნებოდა. 
ყველაზე მეტად მისი დანახვა გამიხარდებოდა.  

... 
თუმცა დედაჩემი არ დამხვდა. 
 
ჩემთან, ციხეში, პაემანზე, ჩემს სანახავად მოვიდა 
ის ბიჭი, ვის გამოც ვზივარ აქ. 
ოთახში შესვლისთანავე გავშეშდი.  
ერთი წუთი ალბათ ჩუმად ვიდექით და 
ერთმანეთს თვალებში ვუყურებდით.  

რაღაცას ვგრძნობდი.  
ახლაც არ ვიცი რას, მაგრამ ვხვდებოდი, რომ 
რაღაც იცვლებოდა ჩემში. 
მივხვდი, რომ ვაპატიე.  
მე კართან ვიდექი, თვითონ ოთახის ბოლოში, 
კედელთან აყუდებული იდგა. 
 
(ტანზე იყრის და იზელს მიწას, ხელები ყელთან 
მიაქვს და იჭერს, თითქოს თავის დახრჩობას 
აპირებს, რაღაცის თქმა უნდა და ცდილობს, რომ 
ამოთქვას) 
 
მისი ნერწყვის გადაყლაპვის ხმაც კი გავიგე, 
გაშეშებული იდგა, მაგრამ თითქოს სახე 
შეეცვალა, თითქოს შვება იგრძნო. 
მეც ვიგრძენი შვება,  
ვაპატიე. 
ვაპატიე. 
 
(მიწას) 
ვაპატიე, გესმის? 
მგონი გადავრჩით, გესმის? 
გა-და-ვრჩით. 
გვიან დავიწყე ცხოვრებაზე ფიქრი, მაგრამ ხომ 
დავიწყე, არა? 
ამ ცხოვრებაში ყველაფერს აქვს დასაწყისიც და 
დასასრულიც.  
ხოდა დასრულდა. 
მორჩა. 
მშვიდობით. 
მშვიდობით. 
მშვი-დო-ბით. 
 
დღეს უკანასკნელ გზაზე გავაცილე ჩემი საკუთარი 
თავი, საკუთარი მკვდარი მე.  
 
(ისმის რკინის კარის ჭრიალის ხმა, შუქი ერთი 
წერტილიდან (ბადრაგის პირობითობა)) 
 
თავისუფალი ვარ? 
თავისუფალი ვარ! 
თავისუფალი ვარ! 
 
(იხდის ყველაფერს, რჩება საცვალში და გახდილი 
ტანსაცმლით ცდილობს გასუფთავებას, ტანიდან 
მიწის მოშორებას. თან ბურტყუნებს) 
 
თავისუფალი ვარ, თავისუფლებისთვის. 
თავისუფლებისთვის გავთავისუფლდი.  
თავისუფლებისთვის გამათავისუფლა. 
გამათავისუფლა. 
ვაპატიე. 
ვაპატიე. 

7 gv.

	
	 9 gv. 

გავთავისუფლდი ხრწნილებისაგან,  
გავთავისუფლდი მონობისაგან.  
გავთავისუფლდი ღვთის შვილთა დიდებისათვის. 
(ბურტყუნით!) 
ვაპატიე. 
ვაპატიე.  
 
(ისხამს წყალს, რომელიც შესაძლოა იყოს 
საფლავთან დადებულ საყვავილეში) 
 
სუფთა ვარ. 
სუფთა ვარ. 
სუფთა ვარ. 
 
(იცვამს ახალ ტანსაცმელს (ალბათ შავებს), მიდის 

მიწასთან და იღებს მიწაზე მიგდებულ მოზრდილ 
ჯვარს) 
 
(მიწას) 
ამ ჯვარს მე ვატარებ! (იკიდებს კისერზე)

გავთავისუფლდი ღვთის შვილთა დიდების 
თავისუფლებისათვის. 
დღეს უკანასკნელ გზაზე გავაცილე ჩემივე 
მკვდარი მე. 
 
სიბნელე. 
 
(ფარდა)

ანა (ალექსანდრა) სულამანიძე

„დაბრუნება“ (2006)
(სიკვდილი არაა დასასრული)

ჩვენ ყველა მოჩვენებები  ვართ.
ჰენრიკ  იბსენი, „მოჩვენებები“

მართალია, ეპიგრაფში წამძღვარებული სიტყ
ვები  XIX  საუკუნის ნორვეგიულ დრამაშია გაჟ
ღერებული, მაგრამ ლოგიკურად  ესადაგება  თა
ნამედროვე ესპანელი კინორეჟისორის,  პედრო 
ალმოდოვარის კინოსურათს „დაბრუნება“ (2006), 
რომელშიც, როგორც იბსენის  „მოჩვენებებში“, 
მნიშვნელოვან როლს ასრულებენ წარსულის აჩ
რდილები, რომლებიც სარკისებურად აისახებიან 
შთამომავლობაში.

ალმოდოვარი მსოფლიო კინო რუკაზე  სწო
რედ იმის გამოა ერთ-ერთი გამორჩეული რეჟისო
რი, რომ მის ნამუშევრებში იგრძნობა  ინდივიდუ
ალური ხელწერა, რომელშიც,  ფერადოვნებასთან 
ერთად, შერწყმულია  ნაციონალური კოლორიტი, 
გენდერული თემები, სექსუალობა და ექსცენტრუ
ლობა. თანაც, ძირითადად,  თავად ალმოდოვარია 
საკუთარი ფილმების სცენარისტი, შესაბამისად, 
მას ფართო გასაქანი აქვს  საკუთარი იდეების გა
მოსახატად. ამ თვალსაზრისით არც  „დაბრუნებაა“ 
გამონაკლისი. 

„დაბრუნება“ როგორც კრიტიკული, ისე კომერ
ციული თვალსაზრისით, წარმატებული ნამუშევარი  
გამოდგა. მისი ბიუჯეტი შეადგენდა 9 4000 000 €-ს, 
ხოლო  შემოსავალმა 87 200 000  $-ს მიაღწია.  კი
ნოსურათმა 2006 წელს კანის  59-ე კინოფესტივალ
ზე  ორ კატეგორიაში  მიიღო   ჯილდო - „საუკეთესო 
სცენარი“, რომელიც  პედრო ალმოდოვარმა მოი
პოვა  და „საუკეთესო მსახიობი ქალი. ამ შემთხვე
ვაში პრიზი  არა ერთ, არამედ  ექვსივე მსახიობს 

გადაეცა, რაც არაა გასაკვირი, რადგან  აღნიშნული 
ფილმის  მნიშვნელოვან კომპონენტს ქალთა ოს
ტატური სამსახიობო ანსამბლი  წარმოადგენს . 

კინოსურათის პირველ, პანორამულ კადრში  
„იჭრებიან“  ქალები, რომლებიც  საფლავებს ალა
გებენ, პარალელურად ჟღერს  ცნობილი ესპანუ
რი სარსუელა „La  Rosa del Azafrån“ („ზაფრანას 
ვარდი“) სიმღერის ტექსტი და მელოდია კინოსუ
რათის ისეთ თემებთანაა დაკავშირებული, რო
გორიცაა  ქალური ძალა და შრომა, ხოლო ეს 
კადრი გვირგვინდება საფლავის ქვაზე ასახული  
ტიტრით - „Volver“ („დაბრუნება“), რაც, ცხადია, 
ფილმის სათაურს წარმოადგენს.  უკვე ფილმის 
„პრელუდიაში“  იქმნება გარკვეული ინტრიგა, 
განწყობა. რატომ  აღიბეჭდა კონკრეტული ტიტრი 
საფლავის ქვაზე? იქნებ რომელიღაც გარდაცვლი
ლი ადამიანი ბრუნდება?

„დაბრუნება“ მოგვითხრობს ახალგაზრდა ქა
ლის, რაიმონდასა (პენელოპე კრუსი) და მისი ოჯა
ხის წევრების  ამბავს. ისინი  ვერ ელევიან  წარ
სულს  იმის გამო, რომ მომხდარმა ამბებმა მათზე  
წარუშლელი  კვალი დატოვა.  რაიმონდა, მისი და 
სოლე (ლოლა დუენიას) და  ქალიშვილი პაულა 
(იოჰანა კობო) მადრიდიდან მშობლიურ სოფელში 
ბრუნდებიან გარდაცვლილი მშობლების საფლა
ვებისა და მოხუცი დეიდა პაულას (ჩუს ლამპრეა
ვე)  მოსანახულებლად. სწორედ სოფელში დაბრუ
ნებას მოსდევს სხვა „დაბრუნებები“.  სოფლიდან 
მადრიდში ჩასვლის შემდეგ, რაიმონდას ქმრის, 
პაკოს (ანტონიო დე ლა ტორე) მიერ  პაულას გა
უპატიურების მცდელობა მას წარსულში აბრუ

8 gv.

	
	 10 gv. 

ნებს, ახსენდება, როცა საკუთარმა მამამ გააუპა
ტიურა. დეიდა პაულას გარდაცვალებამ კი საიქი
ოდან  „დააბრუნა“ ირენი (კარმენ მაურა). სოფლის 
მაცხოვრებლებისთვის, მათ შორის აგუსტინასთვი
საც (ბლანკა პორტილიო)  იგი არარეალური სამყა
როდან დაბრუნებული აჩრდილია, ოჯახისთვის კი 
- ჩატეხილი ხიდის მომპირკეთებელია.

თითოეულ ჩვენგანს არაერთხელ სმენია ფრა
ზა „შვილები მშობლების ბედს იმეორებენ“ - ეს 
სიტყვები თავისებურად ესადაგება კინოსურათში 
ასახულ ამბავს. რაიმონდას, როგორც ირენს, ქმა
რი ღალატობს. პაულას ბედისწერაში კი დედისა 
და ბებიის ამბებია შერწყმული. ბებიასავით ოჯახის 
წევრის  მკვლელია, ხოლო გაუპატიურების  მცდე
ლობა, როგორც უკვე ვახსენე,  დედის ამბავს გვა
გონებს. მართალია, პაკო პაულასთვის არაა ალა
ლი მამა, მაგრამ  იგი მისი რეალური მშობლის 
ერთგვარი „მოჩვენებაა”, რომლის მკვლელობით 
ირღვევა ოჯახის მანკიერი წრე. 

საინტერესოა ის, რომ ალმოდოვარის არაერ
თი  ნამუშევარი იწყება სიკვდილის თემით. იქნება 
ეს „კიკა“ (1993), „ყველაფერი დედაჩემის შესახებ“ 
(1999), „დაბრუნება“ თუ სხვა ნამუშევრები. სამივე 
შემთხვევაში სიკვდილის თემა თავისებური კატა
ლიზატორია სიუჟეტის განვითარებისთვის, განსა
კუთრებით ჩამოთვლილთაგან ბოლო ორ ფილმ
ში. რაში გამოიხატება ეს?  1999 წელს გადაღებულ 
კინოსურათში  მანუელა  თავისი  ვაჟის, ესტებანის  
გარდაცვალების შემდეგ  იწყებს წარსულში მოგ
ზაურობას, საკუთარი თავისა თუ  შვილის მამის 

ძიებას. „დაბრუნებაშიც“ მშობლიურ მხარეს მშობ
ლების საფლავზე დაბრუნება,  დეიდა პაულას სიკ
ვდილი თუ ირენის „აღდგომა“ გარდამტეხ როლს 
ასრულებს. გამოდის, რომ აღნიშნულ ფილმებ
ში გარდაცვალებით იწყება ახალი ცხოვრება და  
თავგადასავლები, რაც მეტყველებს იმაზე, რომ 
„სიკვდილი არაა დასასრული“, როგორც თავის 
დროზე თქვა ბობ დილანმა ამავე სახელწოდების 
სიმღერაში. 

კინოსურათის კომპოზიტორია ალბერტო იგ
ლესიასი. მას, ალმოდოვართან ერთად,  არაერთ 
კინოსურათზე უმუშავია. „დაბრუნებაში“ იგლესია
სის კომპოზიციებში ნაციონალურ კოლორიტს ერ
წყმის  მისტიკურობა, რაც  მძაფრად  გამოხატავს  
ფილმში არსებულ განწყობას.

გამოვარჩევ ეპიზოდს, რომელშიც რაიმონ
და მღერის „დაბრუნებას“. ესტრელა მორენტეს 
შესრულებულ ამაღელვებელ ფლამენკოს ერწყ
მის რაიმონდასა და ირენის სახეები, რომელთა 
აცრემლებულ თვალებში იკითხება მონატრება, 
სინანულის განცდა, ბრაზი და უდიდესი სიყვარუ
ლი. თანაც, სიმღერა წარსულში დაბრუნების შიშ
ზეა,  ხოლო ეს შიში გარკვეული დოზით თითოეულ 
მათგანში სახლობს. მსახიობთა გამორჩეულ შეს
რულებას შერწყმული ოსტატურად შესრულებული 
ფლამენკო დაუვიწყარ შთაბეჭდილებას ტოვებს. 

თუ ვინმე მეტყვის - „ერთი სიტყვით დაახასია
თე ალმოდოვარის შემოქმედება“, დაუფიქრებლად  
ვუპასუხებ - „მრავალფეროვანი“. ამ სიტყვაში ვგუ

ლისხმობ როგორც მისი  ფილმებისთვის დამახა
სიათებელ ფერადოვნებას, ისე - ეკლექტურობას. 
ალმოდოვარი პოსტმოდერნისტი რეჟისორია, შე
საბამისად, ყოველმხრივი მრავალფეროვნება 
არაა გასაკვირი. 

„დაბრუნება“ თვალსაჩინო მაგალითია იმისა, 
თუ რაოდენ ოსტატურად შეუძლია  ალმოდოვარს  
კოლორისტული  დრამატურგიის შექმნა. ალმო
დოვარისეული „ფერისცვალება“  განწყობათა პა
ლიტრას ქმნის. აზრობრივ დატვირთვაზეც  რომ არ  
იფიქროთ და უბრალოდ გამოსახულებას უყუროთ,  
აუცილებლად მოინუსხებით  ფილმში ასახული 
ფერადოვნებით. კინოსურათის პერსონაჟები შეგ
ვიძლია დავაკავშიროთ როგორც ფერებთან, ისე 
- ბუნების სტიქიებთან, რათა უკეთ ჩავწვდეთ მათ 
გრძნობათა ბუნებას. 

დასაწყისში პაულას  ჩაცმულობაში წამყვან 
როლს ვარდისფერი ასრულებს, რომელიც, შესაძ
ლოა, მის ნაივურობას გამოხატავს, მაგრამ პაკოს 
მოკვლის შემდეგ სამოსში  საკმაოდ ჭარბი დოზით 
იჭრება წითელი. იქნებ, ეს ფერი ასოცირდება პა
ულას მომწიფებასა და სიძლიერესთან?  სწორედ 
ეს ფერი ჭარბობს რაიმონდასთან, რომელიც ძლი
ერი, ვნებიანი, მებრძოლი, ამტანი და დამოუკიდე
ბელი ქალის განსახიერებაა. სწორედ ამ მახასია
თებლების გამო დედა-შვილი ცეცხლის სტიქიის 
ასოციაციას მიტოვებს. 

პენელოპე კრუსის რაიმონდას ყურებისას გა
ვიფიქრე, რომ ესაა სამხრეთელი ქალბატონი ალ

ვინგი იბსენის „მოჩვენებებიდან“. რაიმონდა  ხომ 
ალვინგივით მამაცი დედაა, რომელიც შვილს წარ
სულის აჩრდილებისგან იცავს. უბრალოდ სხვაო
ბა იმაშია, რომ ესპანელ დედას, ნორვეგიელისგან 
განსხვავებით, ეს გამოსდის. კრუსი არაერთ კი

ნოსურათში მინახავს, როგორც პედროს, ისე სხვა 
რეჟისორების ნამუშევრებში, მაგრამ  რაიმონდას 
სახით თანამედროვე კინემატოგრაფში მან  ერთ-
-ერთი გამორჩეული   დედის   მხატვრული ხატი 
შექმნა, რომელიც უტოლდება სოფი ლორენისა თუ 
ანა მანიანის შესრულებას. პენელოპეს შესრულე
ბულ რაიმონდაში ორგანულადაა შეზავებული ქა
ლურობა, სამხრეთული ტემპერამენტი, შინაგანი 
თუ გარეგანი სიძლიერე. ალმოდოვარის მიზანიც 
სწორედ ეს იყო. ერთ-ერთ ინტერვიუში მან თქვა, 
რომ ესპანურ კინემატოგრაფში დედები ყოველ
თვის არასასურველი ქალები არიან, რაც ნაკლე
ბადაა იტალიურში. სწორედ იტალიურ  კლასიკურ 
ფილმებში შექმნილი დედების სახე  მისთვის შთა
გონების წყაროს წარმოადგენდა. პენელოპესთან 
მუშაობისას კი  ამ შთაგონებებით  შესანიშნავი  შე
დეგი დადო. ამაზე მეტყველებს ისიც, რომ კრუსი 
წარდგენილი იყო  როგორც ოსკარზე, ისე ოქროს 
გლობუსზე  და მოიპოვა ევროპული კინოაკადემი
ის პრემია ქალის საუკეთესო როლის შესრულე
ბისთვის.

ირენიც თითქოს ცეცხლთანაა დაკავშირებუ
ლი, რადგან მან თავის დროზე ცეცხლი მოუკიდა 

	 11 gv. 

9 gv.

	

იმ სახლს, რომელშიც მისი  მეუღლე საყვარელ
თან ერთად იმყოფებოდა. უფრო ლოგიკური იქ
ნება, თუ ირენს დავაკავშირებთ ჰაერის სტიქიას
თან, რადგან ირენი ცეცხლის გამავრცელებელია, 
თანაც იგი ხომ „გარდაცვლილი სულია“, ხოლო 
სული ჰაერივით უხილავია. სოლეს სამოსსა და ინ
ტერიერში ძირითადად ლურჯი და ცისფერია, რაც 
ასოცირდება სევდა-  მელანქოლიასთან. სოლე
დატი წყლის სტიქიას მოგაგონებთ, რადგან  მას, 
როგორც წყალს, ნებისმიერ  სიტუაციაში  შეუძლია 
ადაპტირება. 

აგუსტინასთან  კი მწვანე ჭარბობს, რაც მაფიქ
რებს იმაზე, რომ იგი მიწის სტიქიასთანაა გაიგივე
ბული.  ამ პერსონაჟის ცხოვრება საკმაოდ ტრაგი
კულია, მაგრამ ამავდროულად იგი ძალიან მშვი
დი და მიწასავით მყარია. აგუსტინა  პროვინციაში  
ცხოვრობს და მჭიდრო კავშირი აქვს ბუნებასთან.  
მისი სახლის ეზო მცენარეებითაა მოცული, რაც, 
თითქოს,  ხაზს უსვამს მიწის სტიქიასთან კავშირს. 

სატელევიზიო გადაცემის  სცენაში  ახლო ხე
დით გადაღებული ბლანკა პორტილიოს  აგუსტი
ნამ გამახსენა მარია ფალკონეტის შექმნილი ჟა
ნა დარკი კარლ თეოდორ დრაიერის ფილმიდან 
„ჟანა დარკის ვნებანი “ (1928). შესაძლოა, რეჟი
სორისთვის ან ოპერატორისთვის ეს კონკრეტული 
ფილმი არც ყოფილა შთაგონების წყარო, მაგრამ 
მგონია, რომ მსახიობთა შესრულებაში, გარეგნო
ბასა და ოპერატორულ გადაწყვეტებში შეგვიძლია 
დავინახოთ  გარკვეული  მსგავსება.  ორივე მსა
ხიობს მოკლედ შეჭრილი თმა აქვს, მათი პერსო
ნაჟებისთვის სიკვდილი გარდაუვალია. თითოეუ
ლი მათგანი  თავისი პერსონაჟის ფსიქო-ემოციურ 
მდგომარეობას ოსტატურად გადმოსცემს, რაც გა
მოიხატება იმაში, რომ პერსონაჟთა შინაგან სამყა
როში არსებულ ქარიშხალს სადად გამოხატავენ. 
დრაიერის ფილმი ძირითადად აგებულია ახლო 
ხედებზე, მათ შორის მთავარი აქცენტი გადატანი
ლია ფალკონეტის სახეზე, შესაბამისად, მსახიობი
სა და ოპერატორ რუდოლფ მატეს ტანდემი მძაფ
რად გადმოსცემს ჟანის ემოციებს. „დაბრუნებაში“ 
ხოსე ლუის ალკაინესა და ბლანკა პორტილიოს 
ტანდემმა სწორედ ფალკონეტი-მატეს „ეფექტი 
შექმნეს“. მართალია, პორტილიო „დაბრუნებაში“ 
მეორეხარისხოვან როლს ასრულებს, მაგრამ მისი 
სამსახიობო შესრულება  ძალიან შთამბეჭდავი და 
დასამახსოვრებელია. ბლანკას თამაში, როგორც 
სხვა მსახიობების შემთხვევაში, გამოირჩევა  მაქ
სიმალური გულწრფელობით. ბლანკამ და პედრომ 
აგუსტინაში ორგანულად  შეაზავეს  ტრაგიზმი,  სიმ
შვიდე, პოზიტივი, ექსცენტრულობა.

მოგეხსენებათ, მრავალჟანრულობა პოსტმო
დერნიზმის ერთ-ერთი დამახასიათებელი ნიშანია. 
სწორედ „დაბრუნება“, როგორც ალმოდოვარის 
სხვა კინოსურათები, გამოირჩევა მრავალჟანრუ

10 gv.

	

ლობით. ამ ნამუშევარს ცალსახად ვერ  უწოდებ 
დრამას, მელოდრამას, კომედიას თუ თრილერს. 
ფილმი ჟანრული თვალსაზრისით ისეთივე მრა
ვალფეროვანია, როგორც ესპანური პაელია. 

ფილმში პოსტმოდერნიზმის კიდევ ისეთი მახა
სიათებელი ჩანს, როგორიცაა ინტერტექსტუალო
ბა. აგუსტინას სახლში მყოფი ირენი უყურებს ლუ
კინო ვისკონტის ფილმს „ყველაზე ლამაზი“ (1951), 
რაც არაა შემთხვევითი.  რაიმონდა  ანა  მანიანის 
მადალენასავით საკუთარი შვილისთვის  ყველა
ფერზე წამსვლელია. თანაც, ამ ფილმის გათიშვის 
შემდეგ, სახლში რაიმონდა შემოდის. 

„დაბრუნებაში“, როგორც ალმოდოვარის არა
ერთ ფილმში,  ყურადღება გამახვილებულია ქალი 
პერსონაჟების სექსუალურობაზე. მაგალითად, რა
იმონდას სექსუალურობა ხაზგასმულია იმ სცენაში, 
რომელშიც იგი  ჭურჭელს რეცხავს. რა შეიძლება 
იყოს სექსუალური ჭურჭლის რეცხვაში?  ხოსე ლუ
ის ალკაინეს კამერა თავზემოთ უღებს დეკოლტეში 
გამოწყობილ ქალს, შესაბამისად, კადრში გამოკ
ვეთილად ჩანს მისი მკერდი და ხელები, რომლე
ბიც ინტენსიურად რეცხავენ დანას, იქმნება შთა
ბეჭდილება იმისა, რომ დანა, როგორც სცენაზე და
კიდებული იარაღი, აუცილებლად  გაისვრის, უფრო 
სწორად კი - დაჭრის.   მართლაც, ამ დანით  პაულა 
კლავს პაკოს.  რაიმონდა კი დანის რეცხვით კვალს  
ფარავს, როგორც კამერა - მის მკერდს. პირველ 
შემთხვევაში მკერდის აქცენტირებით, ჩვენ ვხე
დავთ იმას, თუ რატომაა რაიმონდა თავისი ქმრის
თვის სასურველი.  მეორე შემთხვევაში კი ამის ხაზ
გასმა აღარ ხდება  საჭირო, რადგან  ამ პროცესში 
სექსუალურობა პერიფერიულ როლს ასრულებს.

კინოსურათში ერთ-ერთი დასამახსოვრებე
ლი სცენაა, სადაც აღგზნებული პაკო უმზერს თავის 
გერს, რაც  სუბიექტური კამერის პრინციპით  გამო
იხატება. როგორც კი პაულა მასთან ახლოს ჯდება 
და ოდნავ ფეხს შლის, კამერა უახლოვდება  პა
კოს სახეს, შემდგომ  ვხედავთ  პაულას  გაშლილ 
ფეხებს ზევიდან ქვევით. მთელი არსებით გრძნობ 
იმას, თუ როგორი ამაზრზენი ფიქრები და სურვი
ლები აქვს მას არასრულწლოვანი გერის სხეულის  
სექსუალური ნაწილების  დანახვისას. 

პედრო ალმოდოვარი უშრეტი ფანტაზიის მქო
ნე ხელოვანია, რომელიც ფილმების შესაქმნელად 
არანაკლებ მდიდარი წარმოსახვის უნარის მქონე 
შემოქმედებს აერთიანებს და საბოლოოდ ქმნის 
გენიალურ ნამუშევრებს, რომლებშიც გამოსახუ
ლება და ხმა ქმნიან უნიკალურ  მოძრავ კაშკაშა 
ფერწერულ ტილოს, ამის თვალსაჩინო მაგალითს 
კი 2006 წელს გადაღებული  „დაბრუნება“ წარმო
ადგენს.

ანასტასია ჩერნეცოვა

	 13 gv. 

იუმორში დამალული აქტივიზმი

სრაჟან დრაგოევიჩის „პარადი“ (2011) ერთ-ერ
თი საუკეთესო მაგალითია იმისა, თუ როგორ შეიძ
ლება ფილმმა ერთდროულად შესაშური ბალანსით 
შეითავსოს კომიკური და დრამატული ელემენტები 
და მათი ტანდემით მკვეთრად, მოურიდებლად და
აფიქსიროს თავისი სათქმელი. ფილმი ისეთ მნიშ
ვნელოვან თემას ეხება, როგორიცაა ადამიანთა 
გარკვეული ჯგუფის, ლგბტქ+ თემის უფლებების 
საზოგადოებისა და სამართალდამცავების მიერ 
ურცხვად შელახვა. 

დრაგოევიჩის დამოკიდებულება აშკარად ჰუ
მანურია. იგი ამ ხალხს კი არ დასცინის, არამედ 
მათთან ერთად იცინის სიუჟეტში შექმნილ აბსურ
დულ სიტუაციაზე, ძალადობის წინააღმდეგ ბრძო
ლას კი სრული სერიოზულობით ეკიდება და მაყუ
რებელსაც ამისკენ მოუწოდებს, თუმცა იგი არ არის 
დიდაქტიკური, არც მაინცდამაინც კრიტიკული, პი
რიქით, ის მხოლოდ რეალობას ასახავს, შავსა და 
თეთრს აშკარად მიჯნავს, საკუთარ პოზიციას აფიქ
სირებს და შემდგომ უკვე აღარ ერევა თითოეული 
მაყურებლის პირად არჩევანში, საზოგადოებისკენ 
მიმართულ კრიტიკას კი იუმორში ახშობს, თუმცა, 
ვინც მოისურვებს, მას მაინც დაინახავს. 

ძალიან ეფექტურია კომიკურ ეპიზოდებს შო
რის გემოვნებიანად შემოპარებული დრამატული 
ელემენტები, თითქოს რეჟისორი გაღიმებულ მა
ყურებელს წამიერი დარტყმით აჯანჯღარებს, რათა 

იუმორში ბოლომდე არ ჩაიკარგოს საკითხის სე
რიოზულობა.

თხრობის ცენტრში, ერთი მხრივ, ჰომოფობი 
სერბი განგსტერი ლიმუნია, რომელიც საქორწინო 
სამზადისშია, მეორე მხრივ კი - ლგბტქ+ აქტივის
ტები, რომლებიც პრაიდის ორგანიზებას ცდილო
ბენ მაშინ, როცა მათ მიმართ სიძულვილითა და 
ზიზღით განპირობებული კრიმინალური მოქმედე
ბები პიკს აღწევს. კომიკური შემთხვევითობების 
შედეგად ამ ორი მხარის გზები რამდენჯერმე გა
დაიკვეთება. საბოლოოდ, ისინი ასეთ შეთანხმებას 
აღწევენ - მირკო, აქტივისტების ერთ-ერთი ლიდე
რი და ქორწილების ორგანიზატორი, ლიმუნისა და 
მისი საცოლის, ბისერკას საოცნებო ქორწილის და
გეგმვაში დაეხმარება, მაგრამ მხოლოდ იმ შემთხ
ვევაში, თუ ლიმუნი და მისი მეგობარი განგსტერე
ბი პრაიდზე აქტივისტებს დაიცავენ. ფილმი ამ ორი 
რადიკალურად განსხვავებული მხარის კომიკურ 
ურთიერთობაზეა აგებული, თუ  როგორ იცვლება  
თითოეული მათგანი თანდათანობით და როგორ 
მიდის ჰუმანურ დასკვნამდე. 

კინოსურათი ფოკუსირებულია სიუჟეტის დრა
მატურგიულ განვითარებასა და პერსონაჟების სა
ხეებზე, ამიტომ რეჟისორი არ მიიჩნევს საჭიროდ, 
განსაკუთრებული ყურადღება დაუთმოს ვიზუა
ლურ მხარეს. სატელევიზიო კინოსთვის დამახასი

12 gv.

	

ათებელი გამოსახულება, თავისი მარტივი, ქაოსუ
რი კადრებითა და სწრაფი მონტაჟით, თუ მაღალ
მხატვრული ღირებულების მქონე ფილმების სიაში 
არ წერს ფილმის სახელს, არც არაფერს აკლებს 
მას, რადგან აქ მთავარი სწორედ სიუჟეტი, ჟანრუ
ლი ელემენტები და პერსონაჟებია, რომლებსაც 
მსახიობები შესანიშნავად აცოცხლებენ. 

ექსპოზიციურ ნაწილში შემთხვევითობების 
მთელი კასკადია წარმოდგენილი, რაც, შესაძლოა, 
ჟანრით იყოს განპირობებული და კომედიურ დატ
ვირთვას ატარებდეს, მაგრამ, შესაძლოა, რეჟი
სორს სწორედ იმის ჩვენება უნდოდა, რომ რეალუ
რად ეს შეხვედრები, გზის გადაკვეთები შემთხვე
ვითი სულაც არ არის, რადგან ორივე მხარე ერთი 
რეალობის ნაწილია, ისინი ერთ სივრცეში ცხოვ
რობენ, ერთი გარემოს შვილები არიან, მაგრამ არ 
იციან მშვიდობიანი თანაარსებობა, მათთვის ამის 
სწავლებას ფილმი ისახავს მიზნად. 

თითოეული პერსონაჟი სახასიათო და კომი
კურად რეალისტურია, ისინი არ არიან განზოგა
დებული ტიპები. მიუხედავად იმისა, რომ მომენ
ტებში მაინც ექცევიან თემასთან დაკავშირებული 
სტერეოტიპების ქვეშ, ინდივიდუალიზმს მეტწილად 
ინარჩუნებენ და საინტერესო სახეებს ქმნიან. აღ
სანიშნავია ისიც, რომ რამდენიმე მომენტში ფილმი 
გავრცელებულ აბსურდულ ტაბუებს ძალიან კარ
გად დასცინის. 

ამ პერსონაჟებიდან ჩემთვის ყველაზე გამორ
ჩეული, ალბათ, ბისერკაა, ლიმუნის საცოლე, რო
მელიც თავის გიჟურ შეუპოვრობასა და ხასიათის 
სიმტკიცეს ბევრჯერ ავლენს. უპირველესად, მას 
სხვებისგან ის გამოარჩევს, რომ ტოლერანტი ადა
მიანია, განსხვავებულის მიღება შეუძლია და აბზუ
ებული ცხვირით, შიშითა და ზიზღით არ უყურებს 
ჰომოსექსუალებს. რეალურად, ბისერკა რომ არა, 
კრიმინალები, ლიმუნის თამადობით, პრაიდის 
დღეს სულ სხვა მხარეს იდგებოდნენ, მაგრამ, ბანა
ლურად რომ ვთქვათ, სიყვარულმა დაამარცხა სი
ძულვილი და სხვა სიყვარულის დასაცავად სადა
რაჯოზე დადგა. თავდაპირველად შეუფერებლად 
მომეჩვენა ლიმუნისა და ბისერკას წყვილი, მაგრამ 
შემდეგ ნათელი გახდა, რომ ისინი ერთმანეთს ავ
სებენ. ლიმუნს ბისერკა არა მხოლოდ უყვარს, არა
მედ სჭირდება, რათა უკეთესი ადამიანი გახდეს, 
ბისერკას კი ლიმუნი უპირობოდ უყვარს თავისი 
ცხოვრების წესით, წარსულითა და ყველაფრით. 

ფილმის კიდევ ერთი ცენტრალური ურთი
ერთობის ხაზი რადმილოსა და მირკოს წყვილია. 
დრაგოევიჩმა მათ ურთიერთობას სტერეოტიპული 
გარსი თითქმის ბოლომდე შემოაცალა. რა თქმა 
უნდა, ფილმის სიუჟეტიდან და სათქმელიდან გა
მომდინარე, მთავარი სწორედ მათი აქტივიზმი 

და საკუთარი უფლებებისთვის ბრძოლაა, მაგრამ, 
გარდა ამისა, ჩვენ ამ ორ ადამიანში ნამდვილ ადა
მიანებს ვხედავთ, მათ სიყვარულში - ნამდვილ 
სიყვარულს, რომელსაც მხოლოდ საზოგადოებას
თან კი არ უწევს ბრძოლა თავისი განსხვავებულო
ბის გამო, არამედ ნებისმიერი სიყვარულისთვის 
დამახასიათებელ პატარ-პატარა თუ დიდ პრობ
ლემებთანაც უხდება ყოველდღიური ჭიდილი.

რადმილოსა და მირკოს შემთხვევაში, ნაჩვენე
ბია ეჭვიანობის პრობლემა, რაც გარდა იმისა, რომ 
კონტექსტში ძალიან სასაცილოა, რეალისტურიც 
არის და მაყურებელს, რომლისთვისაც ჯერ კიდევ 
უცხო და მიუღებელია ასეთი სახის სიყვარული, ეხ
მარება თანაუგრძნოს, გაუგოს, ჩვეულებრივ ადა
მიანებად აღიქვას ისინი და არა უცხოპლანეტე
ლებად. ვფიქრობ, მათი ურთიერთობის მნახველი, 
კულმინაციურ მომენტში მომხდარი ტრაგედია ყვე
ლა ადამიანში გამოიწვევს სულ მცირედ ემპათი
ას, სულ მცირედ გულისტკენას მაინც, რაც სწორედ 
იმის დამსახურებაა, რომ პერსონაჟები ძალიან 
კარგად არიან შექმნილი და მსახიობებსაც იდეა
ლურად მოაქვთ მაყურებლამდე მათი სახეები. 

ვფიქრობ, აუცილებლად უნდა ვახსენოთ ფილ
მში ნაჩვენები მამებისა და შვილების ურთიერთო
ბები. რადმილოსა და მამამისის ურთიერთობით 
უკვე საზოგადოებრივი გარიყულობისა და ჩაგვ
რიდან უფრო ლოკალურ კონფლიქტამდე მივდი
ვართ - ოჯახის წევრების მიერ გამოჩენილი მიუ
ღებლობა, რაც ბევრად უფრო ანადგურებს ადა
მიანს, ვიდრე ათასობით უცნობისგან მოხვედრი
ლი ქვა. ვხედავთ რადმილოს მამის მირკოსადმი 
დამოკიდებულებას, როგორი ტაბუირებულია იგი, 
რომ თითქოს მირკომ მისი შვილი, რომელიც, მი
სი სიტყვებით, აქამდე სრულიად ნორმალური და 
კარგი იყო, შეაცდინა და ამორალურ გზაზე დააყე
ნა. მსახიობები ზუსტად გადმოსცემენ თვალებით 
იმ ტრაგიკულ სევდას, რასაც მსგავსი დამოკიდე
ბულება იწვევს, განსაკუთრებით, თუ ის საყვარელი 
ადამიანისგან მოდის.  მიუხედავად ყველაფრისა, 
ფილმის ფინალში ვხედავთ, განადგურებულ რად
მილოს როგორ უჭერს მხარს მამა. 

მამაშვილური ურთიერთობის მეორე მაგალი
თი ფილმში ლიმუნისა და მისი ახალგაზრდა შვი
ლის ურთიერთობაა. ბიჭი, მამის მსგავსად, კრიმი
ნალურ გზასაა დამდგარი და ჰომოსექსუალთა წი
ნააღმდეგ მიმართული ძალადობრივი დაჯგუფების 
ლიდერია. როცა ლიმუნი მას ფულს შესთავაზებს, 
რომ პრაიდის დღეს ის და მისი მეგობრები სახლ
ში დარჩნენ, იგი ამ წინადადებას ძალიან ცუდად 
ხვდება. აქ აშკარა ხდება, რომ მას მამის მიმართ 
შინაგანი პროტესტი აქვს და მზადაა, ყველაფე

	 14 gv. 

რი გააკეთოს მის საწინააღმდეგოდ. საბოლოოდ, 
კულმინაციურ მომენტში მთავარი დაპირისპირე
ბისას ის მაინც ლიმუნისა და აქტივისტების მხარეს 
გადადის და ძალადობას უპირისპირდება. ვფიქ
რობ, გარდა იმისა, რომ ორივე შემთხვევაში რე
ჟისორმა მამებისა და შვილების ურთიერთობის 
აღდგენა გვიჩვენა, ის იმაზეც მიგვანიშნებს, რომ 
საკუთარ თავში ჩახედვა და ნებისმიერი ძალადო
ბისგან გამიჯვნა გვიანი არასდროს არ არის. 

ფილმში ყველაზე მნიშვნელოვანი უდავოდ 
განგსტერებისა და ჰომოსექსუალების ურთიერ
თობაა, როგორ ვითარდება ის და როგორ აღწევს 
კულმინაციამდე. ფილმის კომიკურობაც, მთელი 
ჯანსაღი იუმორი, ყველაზე მეტად სწორედ ამ ურ
თიერთობაში ჩანს - ზოგჯერ ესმით ერთმანეთის, 
ზოგჯერ - არა, მათი განსხვავებული ხასიათები 
ძალიან სასაცილო კონტრასტებს ქმნის, მაგრამ 
ყველაზე მეტად რაც მომწონს ამ ურთიერთობა
ში, მაინც ადამიანობაა, რაც, ალბათ, რეჟისორის 
ჰუმანური მიდგომიდან გამომდინარეობს. საინტე
რესოა იმის ყურება, ნელ-ნელა როგორ აღიქვამენ 
განგსტერები ჰომოსექსუალებს ჩვეულებრივ ადა
მიანებად, როგორ აანალიზებენ, რომ რეალურად 
მათ ბევრი არც არაფერი განასხვავებთ ერთმანე
თისგან. სწორედ აქედან იბადება ტოლერანტობა. 

გამოვარჩევდი „ბენ ჰურის“ ყურების სცენას - 
ფილმის ადრეულ მონაკვეთში აღმოვაჩინეთ, რომ 
ორივე მხარისთვის განსხვავებულ რამეს ნიშნავს 
ეს კინოსურათი, თუმცა ამ სცენაში ვერ ვხედავთ 
განსხვავებას, აქ მხოლოდ ერთიანობა ჩანს. თით
ქოს ერთგვარი მეტაფორაც კია - რატომ უნდა იყოს 
საზოგადოება ორ დაპირისპირებულ მხარედ და
ყოფილი? ნუთუ ძალადობა და სიძულვილი ასეთი 
ძლიერია? მართალია, ისინი განსხვავდებიან ერ
თმანეთისგან, მაგრამ რატომ არის განსხვავებუ
ლობა ცუდი? თუ იმას ახერხებენ, რომ „ბენ ჰურს“ 
განსხვავებული თვალით შეხედონ და მაინც ისია
მოვნონ ერთად, გვერდიგვერდ, თან აშკარად სია
მოვნებდეთ ერთად ყოფნა, მაშინ იმასაც მოახერ
ხებენ, რომ შეეგუონ და პატივი სცენ ერთმანეთის 
განსხვავებულ ცხოვრების წესს. 

ვფიქრობ, ამ კონკრეტული ფილმის შერჩევით 
დრაგოევიჩი სწორედ იმას ამტკიცებს, რომ ამ ადა
მიანების თანაცხოვრება, თანაც ბედნიერად, სუ
ლაც არ არის შეუძლებელი, ძალადობა კი აბსურ
დია, რომელიც უნდა აღმოიფხვრას. 

ფილმის კულმინაცია სწორედ ის მომენტია, 
როდესაც რეჟისორი კომედიას ამოფარებულ სე
რიოზულ დამოკიდებულებას ფრონტზე უშვებს და 
თან დრამატული ელემენტების ასაფეთქებლებს 
ატანს. მაყურებელი შეტაკების ყურებისას პატარ-
პატარა დრამატულ აფეთქებებს ხედავს, ძალადო
ბის შემზარავ კადრებს, ყოველგვარი კომედიისგან 
რომ სავსებით დაცლილია. აი, საბოლოო აფეთქე
ბა კი სულ გვავიწყებს, რომ კომედიას ვუყურებთ, 
იმდენად მძიმე და ტრაგიკულია ფაქტიც და რეაქ
ციაც.    

მიუხედავად დიდი დანაკარგისა, პრაიდი შედ
გა, აქტივისტებმა გაიმარჯვეს. შესაძლოა, მაყუ
რებელს გამარჯვების განცდა სულ არ დარჩეს (ეს 
განცდა თავდაპირველად არც პერსონაჟებს აქვთ), 
მაგრამ უკეთესი მომავლისკენ გადადგმული ნე
ბისმიერი ნაბიჯი, რამდენადაც მძიმე არ უნდა იყოს 
ის, მაინც გამარჯვებაა, რის შედეგსაც კარგად ვხე
დავთ ფილმის ფინალში, ერთი წლის შემდეგ მიმ
დინარე პრაიდზე, რომელსაც უკვე პოლიცია იცავს. 
საბოლოოდ, ფილმი არა შედეგს, არამედ პროცესს 
გვიჩვენებს, რომელიც დღესაც გრძელდება. ეს 
არის პროცესი ძალადობის დამარცხებისა და მიმ
ღებლობის დამკვიდრების, ანუ უფრო მშვიდობია
ნი სამყაროსკენ სწრაფვის. რეჟისორის საკითხი
სადმი მიდგომა სამწუხარო რეალობის ანარეკლია 
- ეს ყველაფერი მსხვერპლის გარეშე არ ჩაივლის. 
დრაგოევიჩის ფილმი სწორედ ამ აზრის გამოძახი
ლია.

რეჟისორი თავის აზრს ჟანრისთვის დამახასი
ათებელი მკაფიოობით აფიქსირებს, არაფერი არ 
არის შეფარული, ორაზროვანი, ყველაფერი ისეა 
გადმოცემული, რომ თითოეულმა მაყურებელმა 
კარგად გაიგოს. მიუხედავად ამისა, ფილმის ტო
ნი არ არის რადიკალური, მბრძანებლური, თითის 
ქნევით არ მოუწოდებს მაყურებელს შეცვლის
კენ. ის უბრალოდ სვამს კითხვას - რომელ მხარეს 
სჯობს დგომა, სიძულვილისა და ძალადობის თუ 
სიყვარულის, მეგობრობისა და ურთიერთგაგების? 
პასუხი ყველამ საკუთარ თავში უნდა ეძებოს. 

თათა ზანდუკელი

13 gv.

ბუნკერიდან ამომავალი ქართული 
სიმყრალის მწარე აღსარება

სპექტაკლი, რომელზეც ვისაუბრებ, ეძღვნება 
სამშობლოს, რომელიც იბრძვის, იტანჯება, სტკი
ვა და სამარადისო ღალატშია გაჭედილი. ეს არის 
ბუნკერიდან ამომავალი ქართული სიმყრალის 
მწარე აღსარება, ხოლო სამშობლოს სიმყრალით 
გაჟღენთილი მოქალაქე წარსულს ვერასდროს 
დააღწევს თავს. ამ უკანასკნელზე გვესაუბრება მი
შა ჩარკვიანი ივა ფეზუაშვილის რომანის მიხედ
ვით დადგმულ სპექტაკლში „ბუნკერი“.

ჩარკვიანისეული მონოლოგები, სივრცე, გარე
მო, ფერები თუ სხვა მრავალი გადმოსცემს იმ და
უსრულებელ წრეს, რომელშიც 9 აპრილის დროინ
დელი საქართველო, სამწუხაროდ, დღემდე ჩათ
რეულია. შავი ფერი ქართულ რეალობაში ტრაგე
დიის მაუწყებელია, სპექტაკლის პერსონაჟები კი 
უსასრულო ტრაგიზმში არიან მოქცეულები, რასაც 
მათი კოსტიუმებიც მოწმობს. თითოეული მათგანი 
შავ სამოსშია გამოწყობილი და თითქოს მათი ვი
ზუალი ეხმიანები იმ სულიერ გასაჭირს, რომელსაც  
ბრძოლა გამოუცხადეს ან შეიძლება აღარც ებრძ
ვიან. ნუთუ იმედდაკარგული იპოვის მისი დაბრუ
ნების გზას? ნუთუ ერთხელ დაცემული მოიკრებს 
ძალას, რომ ხელახლა წამოდგეს და გააგრძელოს 
ბრძოლა, სანამ წარსულის დამარცხებას არ ის
წავლის? რა კურნავს დაღს, რომელსაც კომუნიზმი 
ჰქვია და აქვს თუ არა ბრძოლას აზრი. მიშა ჩარ

კვიანი ამ კითხვებზე პასუხს 
თითოეულ პერსონაჟში მი
სეულად ათავსებს და ვასო 
აბაშიძის სახელობის ახალი 
თეატრის დიდ სცენაზე წარ
მოგვიდგენს. 

მილა (ბუბა გოგორიშვი
ლი), მისი ქმარი, ოჯახის წევ
რები და მეგობრები იხსენე
ბენ და გვიყვებიან თავიანთ 
ისტორიას. გვესაუბრებიან 
სირთულეებზე და ბრძოლა
ზე არა მარტო საკუთარ თავ
სა და ინტერესებთან, არამედ 
მათთვის უახლოეს ადამი
ანებთან. მიშა ჩარკვიანი იმ 
გასაჭირს, რასაც „საბჭოელი 
ადამიანის ცხოვრება“ ჰქვია, 
მილას, გენას, ზემასა და 
ლაზარესეული რეალობით 
გვაჩვენებს. ისინი არიან წარ
სულში გამომწყვდეული ადა

მიანები, რომლებიც მუდამ „გუშინდელ დღეს“ მის
ტირიან და არსებული რეალობის ავკარგიანობის 
ერთადერთი საზომი მათი განვლილი ცხოვრებაა.

მილა ქალია, რომელიც მუდამ თავის სურვი
ლებსა და სწორ არჩევანს შორისაა ბრძოლაში. 
აქვს თუ არა მას ბედნიერების უფლება, მაგრამ მის 
ძიებაში რამდენ ადამიანს დაანგრევს. ის ქალია, 
რომელსაც იყენებენ, სჭირდებათ და სურთ დაე
უფლონ არა სულიერად, არამედ მატერიალურად, 
მორალურად და ხორციელად. თუმცა, ამავდროუ
ლად, მილა მოღალატეა, მოღალატე ქმრის, მოღა
ლატე საკუთარი თავისა და პრინციპების. კითხვა 
- მიზანი ამართლებს თუ არა საშუალებას - ამ შემ
თხვევაშიც ორაზროვანია. ცხოვრებისგან მიყენე
ბული ტკივილი ხანდახან შეცდომებისკენ გვიბიძ
გებს საკუთარი თავის გადარჩენის იმედით. 

აქვე მინდა ვისაუბრო ბუბა გოგორიშვილის 
შესრულებაზე. მისი დიქცია ხშირად გამაღიზიანე
ბელია, თუმცა ამ შემთხვევაში მას სრულად ჰყავს 
ამოცნობილი მილას პერსონაჟი. ცალსახად გათა
ვისებული აქვს მისი ყოველი დარდი და ემოცია. 
თითქოს ის იმ გარდამტეხს ჩასწვდა, რაც, სამწუხა
როდ, დღემდე უცვლელია მის, ამავე სცენაზე წარ
მოდგენილ ირინა არკადინას პერსონაჟში, სპექ

	 16 gv. 

ტაკლ „თოლიადან“ (და არც მისი სხვა როლები 
გამოირჩევა დიდი საშემსრულებლო ოსტატობით).

რაც შეეხება ზემას (ანასტასია ჭანტურაია) და 
ლაზარეს (გივიკო ბარათაშვილი) მათი რეალო
ბაც თითქოს მშობლების საპირწონეა. დავით ბე
შიტაიშვილის (გენა), ალექსანდრე ბეგალიშვილის 
(კაცი სამინისტროდან), გიგი ქარსელაძის (პითა), 
დევი ბიბილეიშვილის (ნუგო), გიგა დათიაშვილის 
(მამუკა) პერსონაჟები გრძელი, მძიმე და ემოცი
ური მონოლოგებით პირველ პირში გვიყვებიან 
თავიანთ ისტორიას. ისინი ერთგვარი აღსარებაა, 
რომელიც ხშირად წარმოდგენილია რეპის, რეჩი
ტატივის სახით, მათ შორის განსაკუთრებით გამო
ირჩევა გივიკო ბარათაშვილის (ლაზარე) მონო
ლოგი. ისინი ხშირად საუბრობენ სტერეოტიპული 
და გაცვეთილი ტექსტებით, თუმცა ქართული რეა
ლობაც ხომ ესაა, დაუსრულებელი მუდმივი ჯაჭვი.

„თავად ბუნკერი, რომელიც რომანის მთავა
რი მეტაფორა და კონცეფციური ჭაა, სპექტაკლში 
პრაქტიკულად არ ჩანს...  ბუნკერს ანაზღაურებს 
ნაგვის შავი ცელოფნის ფუთები, რაც როგორც ეს
თეტიკური საგანი, ვერ არის ბუნკერის სიმძიმეს
თან ახლოს.“ - ამბობს კრიტიკოსი ვალერი ოთხო
ზორია. მე კი ვფიქრობ, რომ „ბუნკერი“ გადმოცე
მულია არა საგანთა მაჩვენებლებით, არამედ იმ 
სიმყრალით, რომელიც დალექილია თითოეულ 
პერსონაჟში, რომელიც ცალსახად წარმოჩენი
ლია თითოეულ მონოლოგში. არ ვფიქრობ, რომ 
ბუნკერის პირდაპირმნიშვნელოვნად, საგნობრი
ვად წარმოდგენა სცენაზე მაყურებლის თვალსაწი
ერს გააფართოებდა ან სურათის სიმძიმეს მეტად 
აღწერდა. ვფიქრობ, მიშა ჩარკვიანის იარაღი ამ 
შემთხვევაში იყო სიტყვა, განსხვავებით მისი სხვა 
სპექტაკლისგან, როგორიცაა „ვკვდები როგორც 
ქვეყანა“, რომელშიც სცენოგრაფია იმავე დოზით 
არის დატვირთული, როგორც მონოლოგები.

ამასთან, მიხეილ ჩარკვიანი ზემასა და მილას 
პერსონაჟებით ეხმიანება პრობლემებს, რომლებ
საც ქალები აწყდებიან - რა ფასი აქვთ მათ ხმას სა
ზოგადოებასა და სოციუმში; ისინი იმ მენტალურ და 
ფსიქოლოგიურ ჭიდილზე საუბრობენ, რომელთან 
ბრძოლაც უწევთ; საუბრობენ მსხვერპლზე, რო
მელსაც ოჯახებისთვის იღებენ თავიანთი ცხოვრე
ბის ფასად. ქალობა იმთავითვე მოიაზრებს პრო
ფესიას, მოვალეობებსა და პასუხისმგებლობებს. 
მილა წარმოადგენს იმ ქალთა ხმას, რომლებსაც 
აქვთ ოცნება, სიტყვა, რომელიც ეთქმით, სურვილი, 
რომელიც ებრძვით, მიზნები და აზრები, რომელთა 

არსებობაც აყალიბებს მათ ინდივიდებად, თუმცა, 
მენტალიტეტმა, რომელიც საზოგადოებამ კულტუ
რად შერაცხა, ამის საშუალება მათ აღარ დაუტოვა.

თითქოს რეჟისორმა აიღო, ერთად შეკრიბა და 
ერთ დიდ შავბნელ მთლიანობად აქცია კომუნის
ტური ბუნკერის ქართული სიმყრალე, რომელიც 
დღემდე გამჯდარია ჩვენი მიწის ღრმა ფესვებში და 
ყოველდღიურად სხვადასხვა  სახით ვაწყდებით 
ცხოვრებაში - ლაზარე, რომლის ინტერესი საკუ
თარი დედისთვის მატერიალურად გვერდში დგო
მაა და ისიც კი არ ახსოვს, რომ დღეს მილას და
ბადების დღეა. გენა იმ ქმრის პროტოტიპად გვყავს 
წარმოდგენილი, რომელიც საკუთარ ტრაგიზმშია 
გამოკეტილი და გამუდმებით წარსულის ძიებაშია, 
რითაც ის, როგორც ქმარი, მამა და მეგობარი, უფა
სურდება. ზემა კი ადამიანია, რომელმაც ცხოვრე
ბის ყველა უსამართლობა მიიღო, გაიაზრა და თა
ვის ძალად აქცია. მიუხედავად იმისა, რომ მთელი 
თავისი ცხოვრება იმის მცდელობა იყო, რომ კაცი 
არ დასჭირვებოდა, სპექტაკლის დასასრულს სი
სუსტემ სძლია და „კაცი სამინისტროდან“ მისი უკა
ნასკნელი იმედი გახდა.

გარდა ამისა, რეჟისორს ათვისებული აქვს ახა
ლი თეატრის მრავალფუნქციური სცენა. ვხედავთ 
წრიულად მოძრავ ტრენაჟორებს, რაც, ვფიქრობ, 
დროს აცდენილი ობიექტია განსხვავებით „დესნა 
დვასგან“, რომელიც იმ დროინდელი საქართ
ველოს სენტიმენტალური ალეგორიაა. ამასთან, 
აღსანიშნავია დავით ბეშიტაიშვილი, რომელიც 
ბუნკერს ხსნის და სიგარეტის ნამწვს აგდებს, რაც 
კიდევ ერთხელ უსვამს  ოთხმოცდაათიანების რე
ალობას ხაზს.

დასასრულს მინდა აღვნიშნო, რომ სპექტაკლი 
გვიყვება ხალხზე, რომელსაც ბუნკერიდან ამომა
ვალი სიმყრალე გუდავს და ეს სიმყრალე გადაე
ცემა თაობებს და იჟღინთება მათ ფესვებში. მიშა 
ჩარკვიანმა 9 აპრილის დროინდელი ქართული 
რეალობა გააერთიანა დღევანდელობასთან და 
წარმოადგინა საბჭოთა და დამოუკიდებელი სა
ქართველოს  ტრაგედია.

ანი ცერცვაძე

15 gv.

